
Vuosiraportti 2024: Yhtheenveto 
Lain mukhaan (2021:642) Instityytistä ihmisoikeuksille instityytti pittää 
vuosittaisin jättää hallitukselle vuosiraportin heän toiminasta ja havanoinista 
ihmisoikeusaluheen kehityksestä etelisen vuen aikana.  

Vuosiraporttia pittää saattaa käyttää hallituksen ja valtiopäivitten työn 
perustanna. Se pittää kansa saattaa olla apuna valtiolisille virastoile, rekiuunile, 
kunnile, siviliyhtheiskuntaorganisasuunile ja muile aktöörille jokka oon töissä 
vahvistamassa ihmisoikeuksitten kunniotusta Ruottissa.  

Ihmisoikeuksia Ruottissa 2023 
Vuosiraportin ensimäinen kapitteli esittää instityytin kuvvaa kunka 
ihmisoikeuksitten tilane oon kehittynny vuen 2023 aikana. Met selostamma 
positiivistä muutoksista joissako ihmisoikeuksitten suojelu oon vahvistunnu vuen 
aikana, mutta kuvvaama kansa kunka ihmisoikeuksia oon haastettu. Instityytin 
mukhaan oon olemassa useampia merkkiä kehityksestä huolestuttavhaan 
suunthaan. Kapitteli sisältää kansa informasuunia lakimuutoksista, tuomioista ja 
päätöksistä jokka saattavat vaikuttaa ihmisitten maholisuuksia ette saaja heän 
oikeuet tyytytetyksi.  

Samalainen saatavuus oikeukshiin  
Perusprinsiippi ihmisoikeuksitten kansanvälisessä suojelussa oon ette kaikila 
ihmisillä oon sama arvo ja samat oikeuet. Sama prinsiippi oon Ruottin 
peruslaissa. Hallitusmuoto säätää ette jokhaisella pittää olla saatavuus 
perustheelishiin vaphaukshiin ja oikeukshiin. Tiskrimineerinki esimerkiksi 
eetnisen kuuluvaisuuen, sukupuolen, sukupuoli-itenttiteetin ja toimintaestheen 
takia oon kuitenki vieläki leviny yhtheiskuntaongelma Ruottissa. Lisäksi 
sosiaalinen ja ekonoominen epätaso vaikuttaa esimerkiksi terhveys- ja 
saihraanhoijon, koulutuksen saatavuutheen ja maholisuutheen ette tehokhaasti 
olla matkassa temokraattisissa prosessissa.  

Jokku ryhmät kohtaavat erityisiä estheitä ette saaja heän oikeuksia tyytytetyiksi. 
stityytti oon sitä mieltä ette oon olemassa tarve vahvistaa 

skrimineerinkisuojaa henkilöile joilako oon toimintaeste. Tutkimukset viittaavat 
tte afroruottalaisila oon huonompi saatavuus heän oikeukshiin ko väestöllä 
lheisesti ja Euroopan yniuunin virasto perustaville oikeuksille (FRA) oon 
äyttäny ette enämpi ko puolet roomilaisista Ruottissa elävät huushollissa joilako 
on suuret hankaluukset saaja ekonomiin menheen kokhoon. 
ansalaisuusnäkemyksen muutos riskeeraa saaja seurauksiaki ihmisoikeuksitten 
allinalle. 

Instityytty oon useaman kerran ilmottannu huolen niistä estheistä joitako 
peruskansa saamelaiset kohtaavat ette saaja heän oikeuet tunnustetuksi ja 
tyytytetyksi. Luononlaitumelle perustettua poronhoitoa suojaa muun muassa 
ruottalainen hallitusmuoto ja kansanvälinen oikeus. Poronhoitavia saamelaisia 
vaikuttavat niin klimattimuutokset ko käynissäoleva uusteolisuus Pohjosruottissa.  

Klimattimuutokset uhkaavat laajan määrän ihmisoikeuksia, matkhaan räknätty 
oikeus privatti- ja pere-elähmään, terhveytheen ja kulttuuhriin. 
Klimattimuutokset vaikuttavat kaikkia, mutta vissiä ryhmiä kovemin, niinku 
peruskansaa, vanheempia henkilöitä ja henkilöitä joilako oon toimintaeste. 
Lisälämmitys saattaa kansa ratkasevasti vaikuttaa nuoritten ihmisitten ja 
tulevaisen sukupuolen elämisehtoja. 

Vuen 2023 aikana neuvonantava komitea Euroopparaatin raamikonvensuuni 
kansalisitten minuriteetitten suojale oon tarkistannu Ruottia. 
Keskustelukokkouksitten pohjalta kansalisitten minuriteetitten eustajitten kansa 
instityytti oon jättäny pohjatietoa komitealle. Siinä huomiotethaan muun muassa 
puutheita Ruottissa koskevan tasavertataattaa, kieltä tiskrimineerinkiperustanna ja 
tionnostavitten toimitten tarvetta. Vuen aikana tuli kansa Ruottin ensimäisen 
tottuus- ja sovintokomisuunin loppuraportti, joka oon tarkastannu loukkauksia ja 
väkistämisiä tornionlaaksolaisia, kvääniä ja lantalaisia vasten.   

Maahaanmuuttajat, matkhaan räknätyt pakolaiset, turvapaikanhakiat ja henkilöt 
jokka kuuluvat EU:n joukkomuuttotirektiihviin kohtaavat estheitä ette saaja heän 
oikeuet tunnustetuiksi ja tyytytetyiksi. Vuen 2023 aikana oon esitetty usseita 
tutkimustirektiiviä ja lakimuutosehotuksia jokka yhtheensä riskeeraavat ette 
heikentää maahaanmuuttajitten oikeuksia ja eesauttaa lissäähvään 
markinaliseerinkhiin ja altistumisheen. 

Toimioikeus  

Se paratikmivaihto jotako konvensuuni oikeuksista henkilöile joilako oon 
toimintaeste (toimintaoikeuskonvensuuni) tarkottaa, ei instityytin mukhaan ole 
vielä saanu täyttä läpilyöntiä Ruottissa ja monet sitomuksista ja oikeuksista ei 
vielä ole täyelisesti tehty ja totheutettu. 

Instityytti huomauttaa ette oon olemassa tarve yytvärteerata nykysen systeemin 
kokohnaisvaikutusta koulutukselle, intivityellile ja ekonoomiselle tuele, asumiselle 
ja työlisyyele, matkhaan räknätyt riskit ette net systeemit saattavat tulla 
erottamhaan henkilöitä joilako oon toimintaeste muusta yhtheiskunnasta. 

Oikeusvaltioprinsiipit, kansalaisoikeuet ja 
polittiset oikeukset  
Vuen 2023 aikana tuli suuri määrä lakiehotuksia jokka yksityisesti, ja yhessä, 
riskeeraavat ylittää rajat mikkä sopivat yhtheen ihmisoikeuksitten kansa ja mikkä 
yhessä saattavat tulla haastamhaan tärkeitä prinsiippiä, johonka oikeusvaltio 
perustuu. Ehotukset oon muun muassa oleskelukielosta, anonyymistä toistajista, 
tarkastusaluheista (turva-aluheista), preventiivistä pakkokeinoista, polisin 
saatavuuesta piumeetrishiin tiethoin ja lisätyistä maholisuuksista sosiaalipalvelulle 
ette tehhä tarkastuksia rasitusrekisterissä.  

Näitten ehotuksitten tutkimukset ei useassa taphauksessa ole saattanheet näyttää 
olevan tarpheelisiä ja suhtheelisia. Lakisäätäntötahti oon ollu kauhean korkea. 
Sitä paitti MR-konsekvensianalyysit niissä tutkimuksissa oon monesti olheet 
puutheelisia. Sen takia oon syytä huomauttaa ette seki tapa millä laila ehotuksia 
otethaan esile riskeeraa haastaa oikeusvaltion prinsiippiä. Instityytti muistuttaa 
ette oon tärkeätä kunnioittaa konstitysunelliä sääntelyä ja niitä prinsiippiä jokka 
oon ruottalaisen lakisäätäntöperintheen perustanna. Instityytti huomaa kansa 
tarpheen ette yytvärtterata ehotuksitten yhtheisiä vaikutuksia.  

Perustavat vaphaueet niinku sana- ja informasuunivaphaus oon tärkeitä osia 
toimivassa temokratiissa, riippumatta aikaa ja yhtheyttä. Vuen 2023 aikana 
instityytti oon nähny esimerkkiä ette niitten oikeuksitten asento saattaa tulla 
heikkeintymhään. Net koranipolttamiset jokka oon tapahtunheet vuosina 2022 ja 
2023 oon johtanheet keskustelhuun ette se saattaa olla maholista topata ette 
korania ja muita uskonolisia kirjotuksia poltethaan ylheisissä paikoissa. Instityytti 
huomauttaa ette uskontokritikka häätyy olla lualista, kohtheelisissa määrissä, 
mutta kuitenkhaan ei vihapuhetta uskonolisia ryhmiä vasten.  

Vuen 2023 aikana oon määrä tuomioita ratkastu jokka koskevat klimattiliittyviä 
toimia olletikki moturiteilä ja trafikkireitilä karistustrafiikin aikana. Henkilöitä, 

jokka oon olheet matkassa teoissa, oon syytetty olletikki kaikista rikoksista niinku 
saputaasista ja tottelemattomuuesta järjestysvaltaa vasten. Instityytti korostaa ette 
se oon tärkeätä ette syytheet ja rangastukset teoile jokka käyttävät siviliä 
tottelemattomuutta oon suhtheeliset ja ette muuten oon olemassa riski ette 
peruslakisuojattu kokkointumis- ja temonstrasuunivaphaus heikkeintyy. 

Remissivastauksessa vuona 2023 instityytti oon myöntäny ehotuksen ette 
vahvistaa tuomioistuimitten suojaa riippumatta hallitusmuotoa. Instityytti oon 
kuitenki sitä mieltä ette oon olemassa lisätarve säätämisestä tuomioistuimitten 
puoluettomuuesta peruslaissa ja halvaa ette lautamiessysteemiä tutkithaan. 
Instityytti oon hyläny ehotuksen anonyymistä toistajista.  

Valtiolla oon vastuu ylläpittää ylheistä järjestystä ja suojata ihmisiä ette niitten 
oikeuksia ei loukata. Kaikkia keinoja ei kuitenkhaan sallita rikosvastustamisessa. 
Instityytti korostaa ihmisoikeusperspektiivin tärkeyttä rikosvastustamisessa ja 
painostaa niitten toimenpioitten tärkeyttä joitako totheutethaan ette net oon 
suhtheeliset ja muotostettu aito analyysitten mukhaan jokka ottavat huomihoon 
ehotuksitten niin lyhyaikhaisia ko pitkänaikhaisia vaikutuksia ihmisoikeuksille.  

Artikkeli 10 mukhaan kansanvälisessä konvensuunissa kansalaisista ja polittisista 
oikeuksista, jokhaista joka oon menettänny vaphauen, pittää kohela inhimilisesti 
ja kunniotuksella ihmisen sisäläolevan arvon mukhaan. Pitemät pitätysaijat ja 
rangastukset johtavat ruottalaisitten fankiloitten ja laitoksitten ahthaukshiin. 
Ahthauet saattavat johtaa väkivalthaan ja jännitykshiin ja tekevät hankalamaksi 
piätyitten maholisuuksia ette saaja hoitoa ja ylläpittää kontaktia ympärimailman 
kansa. Vuen 2023 aikana instityytti kielsi ehotusta ette 15 ja 17 välisen ikäsiä 
lapsia jokka tuomithaan rikoksesta tuomithaan fankilhaan sen siihaan ko 
suljethuun nuorisohoithoon.  

Vuen 2023 aikana julkinen tutkimus ehotti ette niin sanottuja 
viattomuustarkistuksia ja viattomuushyökkäyksiä kriminaliseerattais. Instityytti 
oon suhthautunnu myöntheisesti ehotuksheen, mutta korostaa 
informasuunitoimitten tärkeyttä ja toimenpitoja ette välttää stikmatiseerinkiä ja 
niin sanottua koskevitten ryhmitten henkilöitten toissiasuutta. Instityytti oon 
myöntäny ehotuksen vahvistetusta hyyryoikeuelisesta suojasta väkivallan 
kohteeksi joutunheile vaimoile mutta meinaa ette oon tarve enämpi laajista 
toimenpioista ette varmistaa ette näitten vaimoitten oikeuksia täyelisesti 
tyytytethään.  

Julkinen tutkimus oon tarkistannu pitäs ko kriminaliseerata 
mielenmuutosyrityksiä, jossako joku kysheenalastaa ja painostuksilla, uhkauksella 

elikkä pakottamisella yrittää saaja jonku muun kieltämhään elikkä muuttamhaan 
ommaa seksyelliä suuntautumista, sukupuoli-itenttiteettiä elikkä sukupuoli-
ilmasua. Tutkimuksen lopputulos oli ette se ei sovi. Instityytti meinaa ette 
mielenmuutosyrityksitten seuraukset oon sen verran vakavia ette oon olemassa 
voimakhaat syyt kriminaliseerinkhiin.  

1 tammikuuta 2023 astu voihmaan peruslain muutos, joka maholistaa ette 
rajottaa föreninkivaphautta yhistyksille jokka harrastavat elikkä tukevat 
terrorismiä. Tämä teki maholiseksi laittaa uuen rikoksen terroristirikoslakhiin ja 
sitä nimitethään osalistuminen terroristiorganisasuunissa. Uuen rikoksen 
muotostaminen oon saanu voimakasta kritikkaa oikeusturvasyystä niin 
Lakiraatilta ko usealta Yhistynheen Kansakunnan (FN:in) erityisiltä raportööriltä 
ihmisoiksuksitten aluheela.  

Samala ko tekniset innovasuunit niinku artifisielli intelikensi (AI) aukassee uusia 
ovia ette vastustaa rikoksia ihmisoikeuksia vasten ja etistää klupalia 
komynikassunia, syntyy kansa valvonan ja tiskrimineerinkin riskiä. Yhessä 
enkäättitutkimuksessa jonka instityytti teki vuona 2023 korostethaan 
tikitaliseerinkiä yheksi suuriimista lähtheistä huohleen henkilöile joilako oon 
toimintaeste ja vakavanna estheenä ette täyelisesti osalistua yhtheiskunthaan. 

Ekonoomiset, sosiaalit ja kulturellit oikeuet  
Instityytti huomioittaa ette enämpi tarttee tehhä ette vastustaa tiskrimineerinkiä 
työelämässä ja ette uhrin ihmisoikeuksia pittää tyytyttää työssä ekspluateerinkiä 
vasten.  

Ryhmätasola oon olemassa eroja kunka ihmiset kokevat heän terhveyttä, ja kansa 
eroja terhveys- ja saihraanhoijon saatavuuessa. Oon olemassa vakavia puutheita 
mitä koskee vanheemitten oikeuksia hoithoon ja huolthoon. Transihenkilöitten 
oikeuet ja terhveys oon pitkhään olheet laiminlyötyssä asenossa. 1 tammikuusta 
2024 lähtien luokitelhaan sukupuolitysforitutkimusta ja vissiä 
sukupuolivahvistavvaa hoitoa kansaliseksi korkeaspesialiseeratuksi hoijoksi. 
Päämäärä oon ette hoito pittää saaja korkeampaa laatua ja ette siittä tullee enämpi 
tasavertanen, riippumatta asuntopaikkaa.  

Viimi vuosina Ruottissa oon kauheasti lissäintynny määrä niin sanottuja 
stryktyrelliä kotittomia, siis henkilöitä jokka ekonoomisista syistä ei pysty 
löythään asuntoa. Ekonoominen altistuminen oon lissäintynny samala ko 
korvaustasot oon menettänheet arvoa ja kootut sosiaalin suojaverkon ulosmenot 
oon vähentynheet. Instityytti oon kehottannu FN:in komiteata ekonoomiselle, 

sosiaalile ja kultturellile oikeuksille (CESCR-komitea) ette valasta missä määrin 
tämä saattaa merkitä takashiinmenoa valtion ekonoomisitten ja sosiaalitten 
oikeuksitten velvolisuuksitten suhtheessa. 

Oppilasryhmitten ja kouluitten erot Ruottissa oon lissäintynheet pitemän aijan ja 
koulu pystyy yhä vähemän korvaahmaan oppilhaitten eri etelytyksiä. Ilmotethaan 
ette koulussa oon tiskrimineerinkiä ja trakasserinkiä. Instityytti oon sitä mieltä 
ette oon tarve tehhä lissää ette varmistaa kaikitten oppilhaitten oikeutta 
koulutuksheen, riippumatta toimintaestettä, sukupuolta ja sukupuoli-itenttiteettiä, 
sosioekonoomista elikkä eetnistä kuuluvaisuutta, elikkä missä sitä assuu.  

Instityytin suositteluja 
Instityytin yhtheinen lopputulos oon ette hallitus ja valtiopäivät tarttevat ryhtyä 
voimakhaishiin toimenpithoin ette vahvistaa ihmisoikeuksitten puolustamista 
Ruottissa. Työ pittää olla systemaattinen ja pitkänaikhainen. Ittesthään selvä 
lähtökohta sille työle oon ette ihmisoikeuet oon yniversellit, jakamattomat ja 
moleminpuolisesti riippuvaiset toisista.   

Instityytti näkkee olletikki seuraavitten toimitten tarpheita ette vahvistaa 
ihmisoikeuksitten puolustusta:  

• Uusi stratekii ja toimintaplaani ihmisoikeuksitten varmistamiselle  
• Vahvistettu oikeuelinen suoja ihmisoikeuksille  
• Vahvistettu institysunelli suoja ihmisoikeuksista  
• Parempi ylösseuranti kansanvälisitten tarkistusorgaanitten suositteluista 
• Toimenpitoja lisätylle tiole ja tiolisuuele ihmisoikeuksista  

Instityytin toiminta  
Toisessa kapittelissa esitethään tärkeitä osia instityytin toiminasta vuen 2023 
aikana.    

Instityytin rakene ja toiminta tuli hankalamaksi ko hallitus kevväilä 2023 anto 
epäselviä tietoja ko polittisia vaatimuksia esitethiin ette panna toiminta kiini. 
Hallitus anto vasta pytjettiproposisuunin yhtheyessä syyskuussa selvän tion ette 
Ruotti piti huolehtia riippumattomasta kansalisesta institysuunista 
ihmisoikeuksille.  

20 tammikuuta 2023 Fredrik Malmberg astu virkhaan instityytin tirehtöörinä. 
Kolmen osaston organisasuuni astu voihmaan lokakuussa. Vuen aikana 

palkathiin lissää työväkeä ja osastonjohtajia kaikhiin osasthoin ja yks 
koortinaattori valithiin vastuuliseksi instityytin työstä ette etistää, suojata ja valvoa 
toimintaoikeuskonvensuunin yli. 

Vuen 2023 aikana instityytti haki kansanvälistä tunnustusta ja instityytin 
akretiteerinki kansalisitten ihmisoikeusinstitysuunitten klupalissa aliansissa 
(GANHRI) tulhaan testaahmaan vuen 2024 aikana. Organisasuuni turvalisuuele 
ja yhtheistyöle Europan (OSSE):n kontturilla temokraattisille institysuunile ja 
ihmisoikeuksille oon jättäny oikeuelisen lausunon jossako oon 
toimenpitoehotuksia jokka selventäsit ja vahvistaisit intityytin mantaattia ja 
yksmielisyyttä Parisiprinsiipitten kansa ihmisoikeuksitten kansalisista 
institysuunista.  

Lain mukhaan pittää olla neuonantava orgaani jollako oon tehtävännä ette antaa 
tieto- ja kokemusperustettuja neuvoja instityytile ette etistää ihmisoikeuksitten 
varmistamista Ruottissa. Raatin jäsenet pitävät lisätä tietoja ja kokemuksia 
instityytile sivilin yhtheiskunnan ja muitten aktööritten työstä ihmisoikeuksitten 
kansa. Vähhiinthääns kaks jäsentä pitävät eustaa organisasuunia jokka eustavat 
henkilöitä joilako oon toimintaeste. Kesäkuussa 2023 johtokunta valikoitti 20 
jäsentä raathiin.  

Raportit, tutkimukset ja kannanotot  
Instityytti jätti Vuosiraportin 2023 hallitukselle 3 huhtikuuta 2023. Vuosiraportti 
esitethiin valtiopäivitten konstitysuunikomitealle 9 toukokuuta 2023 ja lähätethiin 
kansa kaikile valtiopäiväjäsenille.  

Instityytti totheutti syksylä 2022 kaks enkäättitutkimusta ette tutkia ihmisitten 
tietoa ihmisoikeuksista ja kokemuksia maholisuuksista ette vaatia heän 
ihmisoikeuksia ja jos oon ihmisoikeuksia jokka koethaan olevan uhattuja 
Ruottissa tänäpäivänä. Tulos esitethiin raportissa marraskuussa 2023.  

Vuen 2023 aikana instityytti pani käynthiin temattisia tutkimuksia jokka tulevat 
olheen käynissä vuen 2024 aikanaki. Tutkimukset koskevat vanheemitten 
oikeuksia, juutalaisitten ja islaamilaisitten föreninkitten kokemuksia vihasta ja 
uhasta, ja saamelaisitten oikeuksia joissako klimattimuutos oon fuukkyksessä.  

Vuen 2023 aikana instityytti oon keskustelussa siviliyhtheiskunnan ja muitten 
aktööritten kansa valmistannu vaihtoehtorapporttia FN:in komitealle 
ekonoomiselle, sosiaalile ja kultturellile oikeuksille (CESCR-komitea) ja FN:in 
komitealle oikeuksille henkilöile joilako oon toimintaeste (FN:in 

toimioikeuskomitea), ennen heän tarkastuksia Ruottista. Instityytti oli kansa 
matkassa CESCR-komitean keskustelussa Ruottin kansa 21-22 helmikuuta 2024, 
ja FN:in toimioikeuskomitean keskustelussa Ruottin kansa 11-12 maaliskuuta 
2024. Instityytti tullee valvomhaan ja seuraahmaan ylös suositteluja joitako 
FN:komiteat julkistavat.  

Instityytti oon vuen 2023 aikana vastanu 30 remishiin. 

Keskustelu, yhtheistyö ja etistäminen 
Keskinen osa instityytin työssä oon ette eesauttaa hyvhään ja tehokhaasheen 
keskustelhuun paikalisitten, rekiunaalitten, kansalisitten ja kansanvälisitten 
aktööritten kansa työssä ette etistää ihmisoikeuksitten varmistamista Ruottissa.  

Vuen aikana oon pietty keskusteluja ja yhtheistöitä liittynheet instityytin 
tehtävhään riippumattomanna kansalisenna mekanisminä, ette etistää, suojata ja 
valvoa toimioikeuskonvensuunin yli. Sitä paitti oon pietty keskusteluja muun 
muassa mitä koskee vanheemitten oikeuksia ja joitaki kansalisista minuriteetistä. 
Instityytti oon kansa keskustellu niin hallituksen ko valtiopäivitten, ja muitten 
julkisitten sektoritten kansa.  

Instityytilä oon tehtävännä ette etistää tietoa ja tutkimusta ihmisoikeuksitten 
aluheela. Sen takia instityytti oon vuen aikana muun muassa totheuttannu ja ollu 
matkassa useassa konferensissä, kirjottannu pressi-ilmotuksia ja tepattikirjotuksia, 
keskustellu eri kanalissa ja jatkanu instityytin webbipaikan kehittämistä.  

Sen johosta ko 10 joulukuuta 2023 oli 75 vuotta aikaa ko FN:in ylheinen 
ihmisoikeuksitten julistus päätethiin, niin intityytti alotti ensimäisen kamppanjan 
ette huomioittea ihmisoikeuksitten rollia ja haastheita Ruottissa.   

Instityytti oon vuen aikana jatkuvasti pitäny yhtheyttä kansanvälisitten 
organisasuunitten kansa ja ollu matkassa kansanvälisessä yhtheistyössä, muun 
muassa yhtheistyön kautta kansalisitten institysuunitten kansa ihmisoikeuksille 
muissa maissa. Instityytti oon osalistunnu FN:in erityisitten raportööritten käynin 
yhtheyessä Ruottissa, Euroopparaatin ja EU- komisuunin tarkistuksissa Ruottista 
ja antanu avustusta usealle kansanväliselle työryhmäle.  

